
                                                                                                 

Павлова Саргылана Николаевна 

                                                                                                 

Музыкальный руководитель 

                                                                                                 

МБДОУ детский сад .№43 "Улыбка" г.Якутск, РС(Якутия) 

                                                                                                                                                                                    

sargylana.pavlova64@mail.ru 

                         Саҥа дьыллааҕы сценарий  

Улахан дьон: Ыытааччы,Тымныы оҕонньор, Хаарчаана, Лиса Алиса,Кот Базилио. 

Оҕолор: Бухатыырдар,Хаарчааналар, «Золотой ключик» остуоруйа геройдара: 

Мальвина, Пьеро, Буратино, Артемон, Черепаха Тортила, Арлекино, Кукла. 

Саҥа дьыллааҕы көрдөөх ырыанан оҕолор саалага киирэн харыйа аттыгар тураллар. 

Ыытааччы : Саҥа дьылынан! 

Саҥа дьолунан! 

Күндү оҕолор уонна ыалдьыттар. 

Саҥа дьыллааҕы  көрү-нары  

Саҕалыырбын  көҥуллээн! 

Ойуур тыабыт мааныта 

Харыйачаан,дьэ кэллэ, 

Саҥа дьылга ,үөрүүгэ 

Оҕолору  ыҥырда! 

Кэрэчээн харыйага анаан  оҕолор билигин хоһоон ааҕыахтара: 



1.Дьикти-кэрэ харыйа  

Оонньуурдара элбэгин. 

Дьирибинэс  уоттара 

Оһуорданан  кэрэтин! 

2.Олус да Үчүгэй 

Саҥа дьыл кэлбитэ, 

Тулабыт дьэргэйэр 

Дьүкээбил  кэриэтэ. 

3.Кэрэчээн харыйа  

Налыччы киэргэммит. 

Араас да уотунан 

Күлүмнүүр  умайбыт! 

4.Дьол-үөрүү аргыстаах, 

Ыҥырар сулустаах, 

Кэллин эн биһиэхэ 

Кэрэ кэм,Үтүө кэм! 

              Харыйа туһунан ырыа 

Ырыа бутээтин кытта харыйа уоттара умуллан хаалаллар. 

Ыытааччы: Оо,харыйабыт уота умуллан хаалла. 

            Ким уматыай? Харыйа уотун сандаардыай? 

Оҕолор:   Тымныы огонньор. 



Ыытааччы: Оччого,ыҥыра охсуохха Тымныы оҕонньору. 

            Бары ыҥыраллар. 

"Приключение Буратино" киинэттэн ырыа тыаһыыр уонна Кот Базилио торуоскалаах, 

эрбии кыбынан киирэр. Киниэхэ утары Лиса Алиса сыбдыйан киирэр. 

Алиса: Дорообо,атаһым Базилио! 

Базилио: Дорообо,Алиса! 

Алиса: Бу ханна эрбиилэнэн бардын? 

Базилио: Ахсынньы аам-даам тымныытыгар дьиэм иһэ тымныйда. 

         Тоҥо олоруом дуо,оттор мас көрдүү сылдьабын. 

Харыйаны сыаналыырдыы көрөр. 

Бу харыйа  барсыыһы,элбэх мас тахсыыһык.Оччого кыһыны этэҥҥэ 

туоруом этэ . 

Алиса: көрүүй,Базилио,харыйага оонньуур бөҕөтө ыйаммыт дии. 

Базилио: Кырдьык Даҕаны ,дьикти мас эбит. 

Ыытааччы: Тохтоон эрэ,биьиги Саҥа дьыллааҕы харыйабытын тыытымаҥ. 

Хара Тыаҕа мас эрэ элбэх буолуо. 

Алиса: Уай! Биһиги билбэтэхпит ээ. 

Базилио: Бырастыы гыныҥ.Хараҕым куһаҕаннык көрөр. (Хараҕынан көрбөтөҕө 

буолар,торуоскатынан тоҥсуйан хаамар) 

Биьиги бардыбыт атын мас көрдүү. 

Алиса: Барбыта буолан баран,саһан олорон көрүөхпүт хайдах Саҥа дьылы 

көрсөллөрүн. 



Базилио: Тохтоо эрэ,Алиса. Бу оҕолору уоран илдьэн Карабас Барабас тыйаатырыгар 

атыылыахха. 

Ол ордук буолуо уонна байа түһүө этибит. (Ытыһын ытыһыгар аалар, иккиэн 

үөрэллэр-көтөллөр) 

Алиса: Кырдьык даҕаны, Карабас-Барабас элбэх көмүс  харчы биэриэ этэ. 

Көрүүй, бу бэлэм артыыстар олороллор дии. Буратино баар,бу Хаарчаана олорор, бу 

Мальвинаҕа наһаа маарынныыр кыыс..... 

(Оголор маскарадтарын көрөн  ааттаталыыллар). 

Ыытааччы : Оголоор,түргэнник бухатыырдары ыҥыра охсуохха. 

Бу Түөкуттэри  кэлэн  үүрдүннэр. 

Сахалыы боотурдарга сөптөөх музыка тыаһыыр. 

Бухатыыр таҥастаах оҕолор киирбиттэригэр Базилио Алисалыын куоталлар. 

Уолаттар хоһоон ааҕаллар, онтон үҥкүүлүүллэр. 

             Бухатыырдар Үҥкүүлэрэ 

Ыытааччы: 

Үрүҥ хаары кыыдамната 

Кыыдаан Кыһын  үллүйдэ! 

Үтүө кэми-Саҥа сылы 

Сиргэ сиэтэн Түһэрдэ! 

   Хаардаах үҥкүү, эбэтэр Снежинкалар үҥкүүлэрэ 

Ыытааччы:Тоҕо да кэрэтэй, хаарчааналар үҥкүүлэрэ. 

               Хаарчаана үктэммит хаарыгар 



Саҥа дьыл саргыта сандаарар! 

Чысхаан сиэттиспит түүнүгэр 

Дьол -соргу дьиэ аайы салаллар! 

Музыка тыаһыыр, Хаарчаана киирэн кэлэр: 

Мин күүтэбин  Саҥа дьылы, 

Саҥа кэм саҥа үөрүүлэрин. 

Оҕо-аймах ахтар кэмэ 

Тиийэн кэллэ Саҥа дьыл. 

Саргылаах Саҥа дьылынан, доготтоор! 

Кэлэр сылга баҕарабын  

Бары дьоллоох буолуохпутун, 

Ырыа тыла алгыс буолан 

Эһигинниин аргыстаһыан. 

Хаарчаанаҕа анаан оҕолор хоһоон ааҕаллар: 

Көмүс солко таҥастаах, 

Истиҥ,эйэҕэс мичээрдээх, 

Тымныы эһээ сиэнчээнэ- 

Нарын-намчы Хаарчаана. 

Ыраас сырдык хаарынан 

Ыһыахтана оонньуур, 

Үөрэ-көтө кэлиэҕэ 



Саҥа дьылга биһиэхэ. 

Кэрэ,намыын куолаһынан 

Эҕэрдэтин этиэҕэ, 

Үүнэр сылга оҕолорго 

Үчүгэйи  түстүөҕэ! 

Хаарчаана оҕолору хайгыыр: Үөрбүччэ-көппүччэ ырыата ыллыахха. 

                ырыа "Саҥа дьыл" 

Ыытааччы: Хаарчаана,оҕолор эйигин кытта оонньуохтарын баҕараллар. 

Хаарчаана: Чэйиҥ, эрэ !Бары оонньуоххайын. 

Биһиги Сахабыт сиригэр тымныы эрээри  көрдөөх дьоҥҥо ичигэс. . 

               Көрдөөх оонньуу ыытыллар 

Ыытааччы: Ырыа ыллаатыбыт,хоһоон аахтыбыт, үҥкүүлээн да ыллыбыт. 

            Онтон Тымныы оҕонньор кэлбэтэ, 

            Сыарҕатын тыаһа  да иһиллибэт. 

Хаарчаана: Эһэкээм миигин бара тур оҕолорго,мин сотору тиийиэм диэбитэ. 

Тахсан  иһиллиэм  эрэ Тымныы оҕонньор сыарҕатын тыаһын. 

Хаарчаана тахсан барар. Коридорга тыас Иһиллэр. 

Базилио Дед Мороз таҥаһын кэтэн, Алиса Снегурочка таҥаһын кэтэн киирэллэр. 

Алиса:Саҥа дьылынан,Саҥа дьолунан! Мин Хаарчаанабын, онтон бу Мооруос 

оҕонньор. 

Куосканы Ойоҕоско анньар: Саҥарыый,тылгын ыйыстан кэбистин дуу. 



Базилио: Онтон,туох диибиний? 

Алиса: Саатар мин кэннибиттэн үтүктэн ис. 

Базилио: Сөп,сөп,өйдөөтүм. 

Алиса: Эһигини Саҥа дьылынан эҕэрдэлии кэллибит. 

Базилио үүт-үкчү үтүктэн Саҥарар: Эһигини Саҥа дьылынан эҕэрдэлии кэллибит. 

Алиса: Оо,дьээ.Саатар сатаан саҥарбат буоллаҕа.Эт оҕолорго,туохха кэлбиппитин. 

Базилио: Оҕолоор,эһиги подароккытын ыла кэллибит. 

Алиса төбөтүн туттар: Истимэн кинини, Моруос  оҕонньор сылаастан түҥ-таҥ 

барбыт, ыраах айантан сылайан кэлбит. Хата Сөрүүкэтэн киниэхэ Кыһыҥҥы ырыата 

ыллаан. 

Ыытааччы: Ырыа ыллаан буоллаҕа. 

          Ырыа "Кыьын " 

Коридорга Чуораанчык тыаһыыр. 

Ыытааччы: Иэхэйбин,чуохайбын! 

Тымныы оҕонньор Чугаһаан Эрдэҕэ. 

Торуоска Тыаһаата, 

Чуораанчык чугдаарда! 

Музыканан саалаҕа дьиннээх Тымныы Оҕонньор Хаарчааналыын киирэн кэлэллэр: 

Саргылаах Саҥа дьылынан,Саҥа дьолунан 

Эгэрдэлиибин! 

Хотугу муустаах муораттан 

Тымныы силлиэ аргыстаах 



Айаннаан дьэ кэллим. 

Сырдык санаа Холбоһон, 

Ыраас ыра Ыаллаһан, 

Үөрүү-көтүү Үктэллэнэн, 

                 Саҥа дьылы көрсүөҕүҥ! 

Базилио:Того да учугэйэй.Этэн -тыынан Түһэн. 

Алиса: Эн курдук буолуо да,икки тылы сатаан саҥарбат. 

Тымныы Оҕонньор кинилэри өйдөөн көрөн: бу кимнээхтэрий? 

Алиса: Би-биһиги да? Бу Тымныы оҕонньор,онтон мин Хаарчаанабын. 

Тымныы огонньор: Оголоор,эһиги билэҕит да бу кимнээгин? 

Оголор: Кот Базилио, Лиса Алиса . 

Тымныы огонньор: Ити баар,онноогор кыра оголор билэллэр бу түөкүттэри. 

Базилио: Биһиги хаһан да сымыйалааччыбыт суох. 

Алиса: Оннук! Ити остуоруйага саһыл буолла да албын буолар. 

Тымныы оҕонньор: Оччого,дьэ,дакаастаан.Дьиннээх Тымныы оҕонньор уонна 

Хаарчаана буоллаххытына бу оҕолор харыйаларын уотун уматын, дьэрэкээн уотунан 

сандаардын. 

Базилио: Ону баҕас сатаан буоллаҕа. 

Оҕолортон ыйыталлар: ханна баарый кнопката? ким билэрий хайдах холбуулларын? 

Алиса:        Аргыый! Мооруос  истиэҕэ. 

                      Аптаах тылы этиэххэ, 



Харыйаттан көрдөһүөххэ. 

Харыйачаан Эргичиҥнээ, 

Араас уотунан тырымнаа! 

Базилио: Умайбатаххына оонньуурдаргын  

          Тууран илдьэ барыахпыт. 

Тымныы оҕонньор : Тохтоон эрэ ,билигин иккиэҥҥитин тоҥортоон кэбиһиэм. 

Торуоскатынан  тоҥсуйбутугар Базилио,Алиса тоҥон салыбыраһаллар. 

Алиса: Тымныы оҕонньор,бырастыы гын. 

Базилио: Мооруос Оҕонньор! Мин оонньоон эттим. 

Тымныы Оҕонньор: Оччоҕо остуоруйа дойдутугар төттөрү барыҥ. 

Алиса ,Базилио саалаттан сүүрэн тахсаллар. 

Тымныы Оҕонньор: Үөрүөххэ-көтүөххэ,бырааһынньыкпытын салгыахха. 

                      Бары бииргэ этиэххэ: Биир,икки,үс! 

                       Елкабыт уота чаҕылый! 

Харыйа уота умайар,бары үөрэн ытыстарын таһыналлар. 

Тымныы оҕонньор:  Дьикти кэрэ харыйа 

                       Оонньуурдара элбэҕин! 

Дьирибинэс уоттара 

Оһуордара кэрэтин! 

Хаарчаана:               Төгүрүччү туруохха, 

Хороводка хаамсыахха, 



Үөрэ-көтө ыллыахха, 

Саҥа дьылга үөрүөххэ! 

                 Хоробуот  

Ыытааччы: Билигин оҕолор эйиэхэ анаан хоһоон ааҕыахтара. 

Тымныы Эһээ оҕонньор 

Хантан тиийэн кэллиҥ эн? 

Ханнык ыраах суолунан 

Аан дойдуну эргийэн? 

Үрүҥ хаары көбүтэн, 

Сыарҕаҕынан сырылатан, 

Табаларгын көлүнэн, 

Кэһиилэргин хомунан. 

Саҥа дьылбыт киирэн кэлэр 

Харыйаны киэргэтэн, 

Үөрүү-көтүү тула түмэр, 

Хоробуокка ыҥыран. 

Тымныы кыһын Оҕонньор 

Тиийэн кэлиэ детсааппар. 

Төгүрүччү тураммыт 

Хороводтаан ылыахпыт. 

Кэһиилэрин түҥэтиэ, 



Биһигинниин оонньоһуо, 

Торуоската тоһургуо, 

Бытыктара эйэҥниэ! 

Тымныы оҕонньор оҕолору хайгыыр. 

Ыытааччы: Тымныы оҕонньор, оҕолор эйиэхэ анаан ырыа ыллыахтарын баҕараллар. 

                 Ырыа" Мооруос кэллэ" 

Тымныы оҕонньор: Кырдьык даҕаны ,оҕолор ырыаһыт,үҥкүүһүт бэрдэ буола улааппыттар. 

               Былырыын баччага маннык кыра этигит.( илиитинэн көрдөрөр) 

               Маладьыастар! 

               Оонньуу  ыытыллар 

Ыытааччы: Тымныы оҕонньор, бырааһынньыкпыт түмүктэнэрэ тиийэн кэллэ. 

       Оҕолор күнү быһа кэтэспиттэрэ кэһии аҕалыа диэн. 

Хаарчаана: Эьэкээм,онтон эн кэһиилээх мөһөөччүккүн ханна хааллардыҥ? 

Тымныы оҕонньор: Мин мөһөөччүгүм өй бөҕө.Итэҕэйиэххит суоҕа -бэйэтэ                

саҥарар,хаамар-сүүрэр.Билигин торуоскабынан тоҥсуйуом эрэ кэрэх сүүрэн кэлиэҕэ. 

Тымныы оҕонньор торуоскатынан тоҥсуйар. Саалага мөһөөччүк сүүрэн киирэр. 

Көрдөөх түргэн музыканан саалага сүүрэкэлиир. 

Тымныы оҕонньор: Хайа,бу мөһөөччүгүм туох буолбутай? 

Хаарчаана: Тохтоо! Тохтоо! (эккирэтэр) 

Мөһөөччук: Тохтоон да бэрт. 

Бүгүн Саҥа дьылга  



Мин талбыппынан буолуо. 

Сүүрэн ситтэххитинэ биирдэ 

Подарокка тиксиэххит! 

Уонна саалаттан куотан тахсар. 

Тымныы оҕонньор: Дьэ буолар да эбит. Мөһөөччүгүм ситтэрбэт күнэ үүммүт. 

Саала аҥаарыгар уот умуллар уонна Базилио Алиисалыын мөһөөччүгү соһон киллэрэллэр, 

быатын сүөрөн подарок үллэстэн, былдьаһан бараллар. 

Алиса: Бу миэнэ. Бу эмиэ миэнэ. 

Базилио: Мин туппутум дии мөһөөччүгү. Эн сатаан  сүүрбэккин даҕаны дии. 

   Мөһөөччүгү былдьаһан тардыалаһаллар. 

Хаарчаана: Тымныы оҕонньор,көрүүй.Кинилэр эн мөһөөччүккүн тутан ,оҕолор 

подароктарын  былдьаһа олороллор дии. 

Тымныы оҕонньор:Дьэ,бэйиккэй! Атастарбын кэһэтиэм. 

Куоскалаах саһыл куттанан: Тымныы оҕонньор .Бу биһиги эн мөһөөччүккүн тутан 

аҕаллыбыт.Биһиги эмиэ подарок ылыахпытын баҕарабыт.Бары оҕолорго эрэ подарок 

биэрэллэр. 

Тымныы оҕонньор: Оҕолор ырыа ыллаатылар,үҥкүү бөҕө көрдөрдүлэр. Онтон эһиги тугу 

сатыыгытый? 

Алисалаах Базилио "В лесу родилась елочка" ыллыыллар ( биир куплет) 

Тымныы оҕонньор: Оголоор, бырастыы гынабыт да? 

Бачча Саҥа дьылга иирсэр диэни билимиэх! 

Бары үөрэ-көтө үүнэр сылы уруйдуох! 



Хаарчаана иккиэннэригэр подарок туттартыыр. 

Ыытааччы:          Хаар маҥан баттахтаах 

Тымныычаан Оҕонньор, 

Кэһиитин Аҕалар, 

Үөрүүнү Үксэтэр! 

Оҕолорго подарок туттараллар. 

Тымныы оҕонньор: Саҥа дьылынан! Саҥа дьолунан! 

Баҕарыам этэ эһиэхэ 

Бука бары этэҥҥэ 

Сылы кыстаан туорааммыт, 

Күөх сайыҥҥа үктэнэн, 

Үөрэ-көтө сылдьыаҕын! 

Баҕарбыппыт туолуохтун! 

Санаабыппыт сатаннын! 

Чэгиэн-чэбдик буолуоҕун! 

Дьол сулуһа тосхойдун! 

Бэркэ көрүлээтибит,үөрдүбүт-көттүбүт. 

Барар кэммит тиийэн кэллэ. 

Көрсүөххэ диэри. 

Тымныы оҕонньор Хаарчааналыын тахсан бараллар. 

 


